
Kgomotso Thosago




Mmanaga le Sello ba itumetse thata.

Ke letsatsi la bone le le kgethegileng.

Mme o tlaa ba tlela eng?




Mmaabo a neela mawelana mapokosana.

Sello a bula lepokosana.
Aa! Ke seletso sa mmino?
Sello ga a rate seletso sa mmino.

Mmanaga a bula lepokosana a itumela.

Sello a leba Mmanaga ka go makala.
Bona! Mmanaga a mo supetsa bolo.

Sello ga a kgone go letsa.

Sello o lelela bolo ya ga Mmanaga.




Mmanaga a gana ka yone.

Mmanaga le ene o rata bolo.
O kgona go letsa seletso sa mmino.
A baya bolo, a letsa seletso.

Sello a tsaya bolo ka bonako.

Mmanaga a amoga Sello bolo.
Sello a mo amoga seletso.

A budulela seletso, ke mowa fela.
Seletso sa lela boatila.

Sello a se budulela gangwe le gape.

Seletso sa mmino sa didimala.




A mme seletso se robegile?

Sello a makala.

Mmanaga a budulela seletso. Seletso sa lela.

Nyaa! Ga se a robega.




Sello o rata go ithuta seletso.
A leba fa Mmanaga a letsa sa gaagwe.
Sello a etsisa Mmanaga.

Seletso sa mmino se a mo palela.




Mmanaga a bogela fa Sello a ithuta.

Sello a se letsa gape.
Mmalo! Go sa tswa mowa fela.
Mmanaga a mo supetsa go se letsa.

Iljoo nna wee! Sello o a palelwa.

A tlelwa ke kakanyo e ntle.
Sello a adima Mmanaga seletso.
Sello a mo tthoma matlho fa a letsa.

Mmanaga a letsa seletso sentle.

Agaa! Sello o tla rutega.




Sello a ithuta go letsa.

A se letsa bosigo le motshegare.

Sello wa batho! A o tla kgona?




Seletso sa mmino se a pala
Sello a lela selelo sa masisapelo.
Mmanaga a mo didimatsa.

A naya Sello bolo.

Sello a e gana.




Sello o simolola go rata seletso.

Sello a nna a ithuta seletso.

A bula lepokosana la seletso.

Sello a bona letlakala ka fa lepokosaneng.
Ke letlakala la eng?

Ke letlakala la ditaelo tsa go ithuta go letsa
seletso.

Sello a letsa a lebile letlakala.
Seletso sa mmino sa se time.

Mmanaga a leba Sello ka go gakgamala.

Seletso sa ga Sello se lela sentle.




Bonang! Sello o a kgona.

Mmanaga le Sello ba letsa mmogo. Mongwe
le mongwe o letsa sa gagwe.

Ba letsa mmino o o monate tota.
Sello o di kgona ka bobedi.

O kgona seletso le bolo.

Mmanaga o itumeletse Sello.
Bobedi ba kgona bolo le seletso.

Sello le Mmanaga ba bina bina.

Ba raga bolo ka boitumelo.

Ulwazi Lethu ke setheo se se simolotsweng le go tshegetswa ka
madi ke Zenex Foundation go tokafatsa motseletsele wa dibuka
o o kwadilweng go ya ka dikgato le ya boitapoloso mo babuising
ba dipuo tsa seAforika mmogo le didiriswa tsa tshegetso ya
morutabana. Motseletsele o, o kwaletswe gore o rute le go
tshegetsa barutwana ba Kgato ya motheo gore ba tokafatse puiso
le tthaloganyo ya bona ya Puo ya gae. Dibuka tse tsa puiso, di
tlhagelela ka diteme di le robongwe tsa seAforika, ka tirisanommogo
le Molteno Institute for Language and Literacies, Nelson Mandela
Institute, Room to Read South Africa, le Saide. Didiriswa tsotlhe di
tsweletswa jaaka “Open Education Resources” (OER). Y,

